
సరసోరుయుగవిభాసారంబు మునుమున్న

కదళికామహిమంబుఁ గడకుఁ దేర్పఁ,

గబరికాబంధవైఖరి మించి వేవేగఁ

బరమఘనాఘనస్ఫురణఁ దూల్ప,



తే. నలరి కాంతారమృగనికాయముల నడఁప

నిరతమృగయానువర్తనాపరత నరతఁ

గాంచి యిచ్చటి తటులఁ జరించు చెంచు

చంచరీకాలకలఁ జూడు జనవరేణ్య! 13



చ. నికటఝరీకృపీటసరణిం దనరూపము సూచి భవ్యమౌ

క్తికమయకూటసీమఁ దగుకేసరి తాఁ బ్రతిసింహబుద్ధిఁ గో

పకలనమై వడిన్ దుమికి పైకొని సీర్చి తదంతరస్థర

త్నకులము లంచు నాత్మఁ గొని దారున వెల్వడెఁ గాన్పు మోనృపా! 14



చ. అలఘుపరాగహేమవసనాంచల మించుక జాఱఁ దేఁటిచూ

పుల మరు గెల్చు నీసొబగుపొంకముఁ గన్గొని మోహతాపసం

కలనత నో మహీరమణ! కంటివె యీ వనలక్ష్మి వేఁడియూ

ర్పులు వెడలించెఁ జంపకపుఁబువ్వుల మాఁగినగాడ్పుచాలునన్. 15



చ. అతులఫణీశరమ్యకటకాన్వితమై, నిజమూర్ధభాగసం

భృతమలినాన్యపుష్కరఝరీతిలకం బయి, కాలికానుషం

జిత మయి, దేవసేవ్య మయి చెన్నగు నీకుధరాధిరాజ మో

క్షితివరచంద్ర! కైకొనుట చిత్రమె ధాత్రి గిరీశనామమున్. 16



సీ. అలరుఁదీవియలఁ బాయక మించుక్రొందేఁటి

జోటిమ్రోఁత లొయారిపాట గాఁగ,

స్థలకంజినీకంజములగాడ్పు దారిఁ బైఁ

బర్వుపుప్పొడి పచ్చపావడలుగఁ,

		 ఈ పేజీలో చివరి మార్పు 8 జూలై 2020న 10:06కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

